
Citazzjoni Numru. 91/1997/1 
 
 
 

Tar-Robba Limited 
 

Vs 
 

Kalibardi Construction Limited 
 
 
Il-Qorti 
 
Preliminari 
 
Rat l-atti tac-citazzjoni li permezz taghha s-socjeta’ attrici 
premettiet illi: 
 
 
Billi l-kumpanija attrici kienet tissuplixxi lill-kumpanija 
konvenuta konkrit u din ghad fadlilha thallas lill-kumpanija 
attrici s-somma ta’ tnejn u ghoxrin elf, disa mija u wiehed 
u sebghin lira u disghin centezmu (Lm22,971.90) kif 
anness Dokument A; 

Illi interpellata thallas dan l-ammont, il-kumpanija 
konvenuta qed iggib skuzi nsostenibbli. 
 
Tghid il-kumpanija konvenuta ghaliex din il-Qorti 
m’ghandhiex: 
 
1. Tiddikjaraha debitrici versu l-kumpanija attrici ghall-
ammont ta’ Lm22,971.90 prezz ta’ konkrit lilha supplit kif 
muri fid- Dok A; 
 
2. Tikkundannaha thallas lid-ditta attrici l-ammont dikjarat 
dovut kif inghad; 
 
Bl-ispejjez komprizi Lm11.50 ta’ konsult u ittri u bl-imghax 
skond il-ligi kontra l-konvenut li hu ngunt ghas-subizzjoni. 
 
Rat id-Dikjarazzjoni ta’ l-attur nomine a fol. 3 tal-process;  
 
Rati in-nota tal-eccezzjonijiet tas-socjeta’ konvenuta a 
fol. 9 tal-process fejn eccepiet: 
 
1. Illi in linea preliminari n-nullita’ tad-dikjarazzjoni u 
konsegwentement anki tac-citazzjoni stante li mhix in 
konformita’ mar-regoli stabbiliti fil-Kap.12; 
 
2. Illi minghajr pregudizzju ghas-suespost, it-talbiet attrici 
kif dedotti huma nfondati sia fil-fatt u sia fid-dritt, u 
ghandhom jigu michuda bl-istess stante li s-socjeta’ 
eccipjenti mhux debitrici tas-socjeta’ attrici fl-ammont 
minnha ndikat; 
 
3. Illi minghajr pregudizzju ghas-suespost, it-talbiet attrici 
huma nfondati sia fil-fatt u sia fid-dritt, u ghandhom jigu 
michuda bl-ispejjez stante li s-socjeta’ attrici ssupplixxiet 
lis-socjeta’ konvenuta konkrit mahdum mhux skond l-arti u 
s-sengha, u minhabba tali nuqqas, is-socjeta’ konvenuta 
sofriet danni. 
 
4.  Salv eccezzjonijiet ulterjuri. 

5.  Illi s-socjeta’ konvenuta qed tipprevalixxi ruhha mill-
azzjoni attrici sabiex taghmel il-kontro-talba taghha. 
 
Rat il-kontro-talba li permezz taghha s-socjeta’ 
konvenuta ppremettiet illi: 
 
Peress illi s-socjeta’ attrici rikonvenzjonata ssuplixxiet 
konkrit lis-socjeta’ konvenuta fuq lant ta’ kostruzzjoni 
f’Bulebel; 
 
Peress illi irrizulta illi l-istess konkrit ma kienx gie mahdum 
u prodott skond l-arti u s-sengha; 
 
Peress illi s-socjeta’ konvenuta kellha tkisser u 
tirrimpjazza parti mill-istess kostruzzjoni b’konkrit iehor; 
 
Peress illi tali nuqqas da parti tas-socjeta’ attrici 
rikonvenzjonata kkaguna danni lis-socjeta’ konvenuta; 
 
Peress illi ghalkemm interpellata sabiex tiddivjeni ghal 
likwidazzjoni u hlas ta’ danni minnha kkagunati, hija 
baqghet inadempjenti; 
 
Tghid ghalhekk is-socjeta’ attrici rikonvenzjonata ghaliex 
din l-Onorabbli Qorti m’ghandhiex;-: 
 
1. tiddikjara lis-socjeta’ attrici rikonvenzjonata 
responsabbli ghad-danni minnha kagunati lis-socjeta’ 
konvenuta minhabba konsenja ta’ konkrit mhux prodott 
skond l-arti u s-sengha. 
 
2. tillikwida d-danni sofferti mis-socjeta’ konvenuta 
okkorrendo permezz ta’ perit nominandi. 
 
3. tikkundanna lis-socjeta’ attrici rikonvenzjonata 
thallas lis-socjeta’ konvenuta dik is-somma hekk likwidata 
in linea ta’ danni. 
 
Bl-ispejjez u bl-interessi sad-data tal-pagament effettiv 
mill-odjerna prezentata. 

Rat in-nota tal-eccezzjonijiet tas-socjeta’ attrici ghall-
kontro-talba tas-socjeta’ konvenuta a fol. 16 tal-
process fejn eccepiet: 
 
1. Illi l-ewwel kontro-talba ghandha tigi michuda billi 
s-socjeta’ attrici ma kkagunat ebda danni lis-socjeta’ 
konvenuta billi l-konkrit mitlub u konsenjat u accettat, 
konsenja wara l-ohra, kien kif ordnat. 
 
2.  Illi jsegwi, riferibilment ghat-tieni kontro-talba li 
m’hemmx danni x’jigu, f’dan ir-rigward, likwidati favur is-
socjeta’ konvenuta fil-konfront tas-socjeta’ attrici. 
 
3.  Jizdied isegwi, riferibilment ghat-tielet kontro-
talba, li m’hemm ebda somma li s-socjeta’ attrici ghandha 
tigi kkundannata thallas lis-socjeta’ konvenuta. 
 
B’riserva ta’ eccezzjonijiet ohra permessi mill-ligi. 
 
Rat l-atti kollha tal-kawza u d-dokumenti ezibiti; 
 
Semghet ix-xhieda bil-gurament; 
 
Rat il-verbal a fol 19 fejn il-konvenuti rtiraw l-ewwel 
eccezzjoni taghhom; 
 
Rat in-noti tal-partijiet; 
 
 
Talba u kontestazzjoni 
 
Din il-kawza hija dwar talba ghal hlas ta’ Lm22,971.90 
prezz ta’ konkrit supplit lill konvenuti. 
 
Il-konvenuti wiegbu li mhumiex debituri billi s-socjeta’ 
attrici ssupplixxitilhom konkrit mahdum mhux skond l-arti u 
s-sengha, u minhabba tali nuqqas, is-socjeta’ konvenuta 
sofriet danni, ghal liema danni huma pprezentaw kontro-
talba, u li l-atturi wiegbu billi qalu li ma kkagunaw l-ebda 
danni. 

Konsiderazzjonijiet 
 
Illi jirrizulta mill-provi li fil-1994 Blokrete Ltd kienet rebhet 
tender minghand l-MDC ghal bini ta’ fabbrika ghall 
Pharmamed Ltd f’Bulebel Industrial Estate. Blokrete Ltd 
kienet issubkuntrattat ix-xoghol ta’ bini u konkrete lill 
Kalibardi Construction Ltd rapprezentati minn Carmelo 
Cortis u dana minn naha tieghu kien qabbad lill atturi biex 
jipprovvduh bil-konkrete.  
 
John Ghigo ghall atturi xehed u esebixxa dokumenti li juru 
kemm kienet it-tahlita li tahom u ndikazzjoni tal-kwalita’ u 
persentagg ta’ cement u ramel u dana dejjem skond l-
ordni li kienu jaghmlulu l-konvenuti.    
 
Carmelo Cortis ghall konvenuti xehed li kien jordna 
konkos tat tip 1;2;4, 1;3;6 , 1;1/2;3 minghand l-atturi. Wara 
li tqieghed il-konkos u meta haddiema ohra bdew jaghmlu 
l-finishing bil-linoleum, il-konkos beda jinqala. Minhabba 
f’hekk saret inkjesta mill Periti u rrizulta li kien inghata 
konkos dghajjef. Wara kienu qabbdu lill Harrison Co Ltd u 
lill Perit A. Torpiano biex jittestjaw il-konkos u rrizulta li l-
konkos ma kienx tal-grad kif suppost. Ghalhekk kien 
twaqqaflu l-pagament.  Minhabba d-difett fil-konkos huma 
kienu wehlu Lm19,694.56 barra l-Vat, biex jirrangaw ix-
xoghol difettuz (ara fol 53). 
 
Illi jirrizulta mill-provi prodotti li mhux kontestat li l-konkos li 
nghata u li gie ittestjat mill-esperti mqabbda mill-partijiet li 
l-konkos kien ta’ kwalita inferjuri. Fil-fatt Denis Kirkop 
xehed li fil-ground floor minflok  Grade 20  kien hemm 6.3 
– 6.9 minflok  20 N/mm2; minflok Grade 15 kien hemm 
2.6 flok 15 N/mm2. Imbaghad fil-basement  minflok Grade  
20  kien hemm 7.9 – 12.7 N/mm2 minflok of 20 N/mm2 
(ara fol 45/46). 
 
L-atturi jsostnu li huma pprovvdew il-konkos skond li 
specifications li kienu jaghtuhom il-konvenuti. Dan hu 
konfermat mill-konvenuti stess u mid-drivers li kienu 
jibghatu. Dawn xehdu li l-konvenuti kienu jghidulhom il-
grade tal-konkos li riedu, imbaghad kienu jmorru l-impjant 
ta’ l-atturi u jghidulhom il-grade li jridu u l-kwantita’ ta’ 

metri li kellhom bzonn. L-attur kien inizzel fid-dokumenti t-
tahlita li tkun inghatat u kemm metri hadu. Huma 
mbaghad kienu jiffirmaw ghalih. Meta kienu jiehdu l-
konkos il-konvenuti ma kienu jaghmlulhom ebda 
osservazzjoni (ara xhieda ta’ Carmelo Muscat, Paul Vella 
u  Gaetano Mallia Bonello). 
 
Illi mill-provi prodotti jirrizulta li l-konvenuti ma ressqu 
ebda prova biex juru li huma ma kienux qed jaqblu mal-
konsenji li huma gabru minghand l-atturi. Mhemmx prova 
li l-atturi ma kkonsenjawx dak li kien gie ordnat mill-
konvenuti. Lanqas ma hemm prova li l-atturi tawhom xi 
tahilta differenti minn dik ordnata jew konkos mhux tal-
grade li riedu l-konvenuti. Il-konkos li gie konsenjat gie 
accettat mill-konvenuti. Il-konvenuti mhux qed jghidu li dak 
li gie ordnat ma giex konsenjat imma qed jghidu li l-
konkos kien difettuz u kien dghajjef ghall-iskop li nghata. 
Izda kienet ir-responsabilita’ tal-konvenuti li jaraw li dak li 
huma jordnaw ikun adattat ghall-iskop li rieduh. Haga li 
rrizulta li ma kienx.  
 
Il-konvenuti qed jissottomettu ukoll li l-ewwel erba 
konsenji ta’ 1/7/1995 ma kienux tas-socjeta’ konvenuta u 
gew inkluzi erronjament.  Jidher pero’ mid-dokumenti 
ezibiti li dawn il-konsenji huma intestati fuq il-konvenuti 
Kalibardi u  ma gabu ebda prova biex jissostanzjaw l-
allegazzjoni taghhom.  
 
DECIZJONI 
 
Ghal dawn il-motivi 
Il-Qorti tiddeciedi  
Billi tilqa’ t-talba attrici 
Tichad l-eccezzjonijiet u l-kontrotalba tal-konvenuti 
U tikkundannhom ihallsu lill atturi l-ammont ta’ tnejn u 
ghoxrin elf disa’ mija wiehed u sebghin lira Maltin u 
disghin centezmu (Lm22,971.90) prezz ta’ konkrit lilhom 
supplit kif muri fid-Dok A. 
Bl-ispejjez kontra l-konvenuti. 
U bl-imghax skond il-ligi. 

< Sentenza Finali > 
 

---------------------------------TMIEM--------------------------------- 


